
Suġġett: Indikaturi riveduti għall-Approċċ komprensiv għall-implimentazzjoni mill-UE 

tar-Riżoluzzjonijiet 1325 u 1820 tal-Kunsill tas-Sigurtà tan-NU dwar in-nisa, 
il-paċi u s-sigurtà 

  

Id-delegazzjonijiet isibu fl-Anness l-indikaturi Riveduti għall-approċċ Komprensiv għall-

implimentazzjoni mill-UE tar-Riżoluzzjonijiet 1325 u 1820 tal-Kunsill tas-Sigurtà tan-NU dwar in-

nisa, il-paċi u s-sigurtà, kif adottati mill-Kunsill fit-3484 laqgħa tiegħu li saret fl-

20 ta' Settembru 2016. 

ANNESS 

Indikaturi riveduti għall-Approċċ komprensiv 

għall-implimentazzjoni mill-UE 

tar-Riżoluzzjonijiet 1325 u 1820 tal-Kunsill tas-Sigurtà tan-NU 

dwar in-nisa, il-paċi u s-sigurtà 

L-Approċċ Komprensiv għall-implimentazzjoni mill-UE tal-UNSCR 1325 u 1820 dwar in-nisa, il-

paċi u s-sigurtà (15671/1/08 REV 1) jinkludi impenn għall-iżvilupp biex jiġu żviluppati "indikaturi 

għal progress rigward il-protezzjoni u t-tisħiħ tal-pożizzjoni tan-nisa f'ambjenti ta' konflitt u 

f'sitwazzjonijiet post-konflittwali". Fis-26 ta' Lulju 2010, il-Kunsill adotta sett ta' 17-il indikatur 

(11948/10), bl-għan li tissaħħaħ ir-responsabbiltà tal-UE fl-implimentazzjoni tal-impenji tagħha 

dwar in-Nisa, il-Paċi u s-Sigurtà; l-osservazzjoni tal-progress u l-kisbiet fl-implimentazzjoni tal-

impenji tal-UE fir-rigward tan-Nisa, il-Paċi u s-Sigurtà; l-osservazzjoni tal-lakuni u d-dgħufijiet fl-

implimentazzjoni ta' din il-politika; l-iffaċilitar fit-tfassil sussegwenti tal-politika u l-

prijoritizzazzjoni ta' azzjonijiet, kif ukoll valutazzjoni komparattiva possibbli; il-motivazzjoni tal-

persunal; l-iffaċilitar ta' komunikazzjoni ċara dwar l-implimentazzjoni tal-politika rilevanti tal-UE; 

u t-titjib tal-viżibbiltà tal-UE. Id-dokument tal-Kunsill speċifika li l-indikaturi għandhom jiġu 

riveduti jekk dan jitqies meħtieġ u biex jirriflettu l-iżviluppi futuri fil-qasam. It-Tieni Rapport ta' 

Implimentazzjoni tal-UE dwar l-UNSCR 1325 ta' Frar 2014 (6219/14) ħeġġeġ l-analiżi u r-reviżjoni 

tas-17-il indikatur fid-dawl tat-tagħlimiet miksuba matul it-tħejjija tal-ewwel żewġ Rapporti, biex 

ikun żgurat li l-ħidma tal-UE u l-Istati Membri tagħha dwar l-UNSCR 1325 tista' tiġi mkejla b'mod 

effettiv. 

B'reazzjoni għal din il-gwida, sett ta' indikaturi riveduti għall-Approċċ Komprensiv għall-

implimentazzjoni mill-UE tal-UNSCRs 1325 u 1820 dwar in-nisa, il-paċi u s-sigurtà jinsabu 

ppreżentati hawn taħt. 

Taqsiriet 

PSDK: Politika ta' Sigurtà u ta' Difiża Komuni 

CVE: Ġlieda kontra l-Estremiżmu Vjolenti 

SEAE: Servizz Ewropew għall-Azzjoni Esterna 

UE: Unjoni Ewropea 

"UE u l-Istati Membri tagħha" (fit-test ta' 21 indikatur): 

 L-UE u/jew wieħed jew parti mill-Istati Membri jew kollha kemm huma 

RGĦ/VP: Ir-Rappreżentant Għoli tal-UE għall-Affarijiet Barranin u l-Politika ta' Sigurtà / 

Viċi President tal-Kummissjoni Ewropea 

NAP: Pjan ta' Azzjoni Nazzjonali 

NATO: Organizzazzjoni tat-Trattat tal-Atlantiku tat-Tramuntana 

OSKE: Organizzazzjoni għas-Sigurtà u l-Kooperazzjoni fl-Ewropa 

NU: Nazzjonijiet Uniti 

UNSCR: Riżoluzzjoni tal-Kunsill tas-Sigurtà tan-Nazzjonijiet Uniti 

"UNSCR 1325" (fit-test tal-21 indikatur): 

UNSCR 1325 u Riżoluzzjonijiet sussegwenti tal-KSNU dwar in-Nisa, il-Paċi u s-

Sigurtà (1325, 1820, 1888, 1889, 1960, 2106, 2122, 2242) 

WPS: Nisa, Paċi u Sigurtà 

I. Introduzzjoni 

Riżoluzzjonijiet tal-Kunsill tas-Sigurtà tan-Nazzjonijiet Uniti dwar in-Nisa, il-Paċi u s-Sigurtà 

Adottata fil-31 ta' Ottubru 2000, l-UNSCR 1325 hija l-ewwel UNSCR li tindirizza l-impatt 

sproporzjonat u uniku tal-konflitt armat fuq in-nisa, kif ukoll l-importanza tal-involviment tan-nisa 

fir-riżoluzzjoni tal-konflitti u proċessi politiċi u rikostruzzjoni ta' wara l-konflitt. L-UNSCR 1325 

tirrinforza impenji legali u konvenzjonijiet internazzjonali u reġjonali preċedenti rilevanti għad-

WPS u tistabbilixxi serje ta' prinċipji ġodda. Hija tisħaq fuq l-importanza tal-parteċipazzjoni ugwali 

u sħiħa tan-nisa bħala aġenti attivi fil-prevenzjoni u r-riżoluzzjoni ta' konflitti, in-negozjati għall-

paċi, il-bini tal-paċi, iż-żamma tal-paċi, ir-rispons umanitarju u r-rikostruzzjoni ta' wara konflitt. 

L-UNSCR 1820 (2008) torbot espliċitament il-ġlieda kontra l-vjolenza sesswali bħala tattika ta' 

gwerra maż-żamma tal-paċi u s-sigurtà internazzjonali. Il-UNSCR 1820 tirrinforza r-Riżoluzzjoni 

1325 billi tirrikonoxxi li l-vjolenza sesswali hija spiss mifruxa u sistematika u tista' timpedixxi r-

restawrazzjoni tal-paċi u s-sigurtà internazzjonali. 

L-UNSCR 1888 (2009) terġa' ssemmi l-importanza li r-rappreżentazzjoni tan-nisa fil-proċessi ta' 

medjazzjoni u t-teħid tad-deċiżjonijiet tiżdied fir-rigward tar-riżoluzzjoni tal-konflitti u l-

konsolidazzjoni tal-paċi. Ir-riżoluzzjoni tagħmel sejħa għal arkitettura ġdida tal-missjonijiet għaż-

żamma tal-paċi biex ikun hemm fokus speċjali fuq il-protezzjoni tan-nisa u t-tfal. Hija tistabbilixxi 

miżuri ġodda biex tiġi indirizzata l-vjolenza sesswali f'sitwazzjonijiet ta' konflitti armati, bħall-ħatra 

ta' Rappreżentant Speċjali u Grupp ta' Esperti dwar l-użu ta' vjolenza sesswali fil-konflitti armati. 

L-UNSCR 1888 (2009) tħeġġeġ lill-Istati Membri tan-NU u lil atturi oħra biex jieħdu miżuri 

ulterjuri biex itejbu l-parteċipazzjoni tan-nisa matul l-istadji kollha tal-proċessi ta' paċi, titlob li l-

korpi tan-NU u l-Istati Membri jiġbru data dwar, janalizzaw u jevalwaw b'mod sistematiku ħtiġiet 

partikolari tan-nisa f'sitwazzjonijiet ta' wara konflitt u titlob lis-Segretarju Ġenerali tan-NU biex 

jippreżenta lill-Kunsill tas-Sigurtà sett ta' indikaturi li jżommu kont tal-implimentazzjoni tal-

UNSCR 1325. L-objettiv ta' dawn ikun li jiġi rimedjat in-nuqqas ta' data ta' bażi (baseline) u 

indikaturi speċifiċi, miżurabbli, li jistgħu jintlaħqu, rilevanti u li jingħataw skadenzi biex jitkejjel il-

progress. 

L-UNSCR 1960 (2010) tipprevedi sistema ta' responsabbiltà għall-waqfien tal-vjolenza sesswali fil-

konflitti. Din titlob listi tal-awturi u rapporti annwali dwar persuni suspettati li wettqu jew li kienu 

responsabbli għal vjolenza sesswali. Hija tistipula ġabra ta' tagħrif strateġiku, koordinat u fil-ħin tal-

informazzjoni għall-Kunsill tas-Sigurtà u l-laqgħat tal-Kunsill tas-Sigurtà dwar il-vjolenza sesswali 

f'kunflitti, u tappella lill-pajjiżi biex jistabbilixxu l-impenji speċifiċi marbutin bi skadenza sabiex 

tiġi indirizzata l-kwistjoni. 

L-UNSCR 2106 (2013) iżżid aktar dettalji operazzjonali għal riżoluzzjonijiet preċedenti dwar id-

WPS, u ttenni li l-atturi kollha− li ma jinkludux biss lill-Kunsill tas-Sigurtà u l-partijiet involuti 

f'kunflitt armat, iżda l-Istati Membri kollha tan-NU u l-entitajiet tan-NU− jridu jagħmlu iktar biex 

jimplimentaw mandati preċedenti u jegħlbu l-impunità għal delitti ta' vjolenza sesswali fil-kunflitti. 

L-UNSCR 2122 (2013) tistabbilixxi miżuri iktar b'saħħithom sabiex in-nisa jkunu jistgħu jieħdu 

sehem fil-proċess ta' riżoluzzjoni tal-kunflitti u ta' rkupru, tpoġġi r-responsabbiltà fuq il-Kunsill tas-

Sigurtà tan-NU, in-NU, l-Istati Membri tan-NU u l-organizzazzjonijiet reġjonali biex jeliminaw l-

ostakli, joħolqu l-ispazju, u jipprovdu postijiet mal-mejda għan-nisa. Ir-Riżoluzzjoni tagħti l-istess 

importanza lill-ugwaljanza bejn is-sessi u l-għoti tas-setgħa lin-nisa daqskemm tagħti għall-paċi u s-

sigurtà internazzjonali, filwaqt li tenfasizza li t-tisħiħ tal-pożizzjoni ekonomika tan-nisa 

jikkontribwixxi bil-kbir għall-istabbilizzazzjoni tas-soċjetajiet li ħerġin minn kunflitt. Hija 

tistabbilixxi pjan direzzjonali u tappella: li jkun hemm żvilupp u introduzzjoni ta' ħila esperta 

teknika għall-missjonijiet għaż-żamma tal-paċi u l-gruppi ta' medjazzjoni tan-NU li jappoġġaw it-

taħditiet ta' paċi; aċċess imtejjeb għal informazzjoni f'waqtha u analiżi dwar l-impatt tal-kunflitti fuq 

in-nisa u l-parteċipazzjoni tan-nisa fir-riżoluzzjoni tal-kunflitti; u impenji msaħħa li jikkonsultaw 

jew jinkludu lin-nisa direttament f'taħditiet ta' paċi. Hija tistabbilixxi l-ħtieġa għall-għajnuna 

umanitarja biex jiġi żgurat aċċess għas-sensiela sħiħa ta' servizzi tas-saħħa sesswali u riproduttiva, 

inkluż għal tqala li tirriżulta minn stupru. 

Adottata fl-okkażjoni tal-ħmistax-il anniversarju tal-UNSCR 1325 u r-Rieżami ta' Livell Għoli, l-

UNSCR 2242 (2015) tpoġġi l-aġenda tad-WPS bħala komponent ċentrali fl-indirizzar tal-isfidi tal-

kuntest globali l-ġdid tal-paċi u s-sigurtà, inklużi ż-żieda fl-estremiżmu vjolenti, żieda fin-numru ta' 

refuġjati u persuni spostati internament, u l-impatti globali tat-tibdil fil-klima u l-pandemiji fil-

qasam tas-saħħa −l-unika UNSCR li tirrikonoxxi dawn il-bidliet drammatiċi. Ir-Riżoluzzjoni 2242 

toħloq Grupp ta' Esperti Informali dwar id-WPS biex jappoġġaw lill-Kunsill tas-Sigurtà tan-NU fl-

implimentazzjoni konsistenti tal-impenji tad-WPS. L-UNSCR 2242 tinkoraġġixxi għanijiet 

ambizzjużi ġodda għal għadd ta' forzi taż-żamma tal-paċi femminili inkluż permezz tal-użu ta' 

inċentivi għal pajjiżi li jikkontribwixxu għat-truppi; tiddikjara l-ħtieġa għal aktar mexxejja nisa 

anzjani fil-livelli kollha tat-teħid ta' deċiżjonijiet; u tinnota l-ħtieġa li jitħarrġu medjaturi dwar l-

impatt ta' proċessi inklużivi u kif dawn jistgħu jinkisbu, b'rikonoxximent ċar tal-evidenza li 

tgħaqqad il-parteċipazzjoni tan-nisa ma' ftehimiet ta' paċi aktar sostenibbli. Ir-riżoluzzjoni 

tenfasizza wkoll il-ħtieġa li tiġi indirizzata d-diskrepanza tal-likwidità kruċjali għall-

organizzazzjonijiet tan-nisa. 

Politika tal-UE dwar in-Nisa, il-Paċi u s-Sigurtà 

L-UE b'mod konsistenti appellat għall-implimentazzjoni sħiħa tal-aġenda tad-WPS stabbilita fil-

UNSCR 1325 u l-oħrajn sussegwenti, partikolarment il-ħtieġa għall-ġlieda kontra l-vjolenza fuq in-

nisa f'sitwazzjonijiet ta' kunflitt u l-promozzjoni tal-parteċipazzjoni tan-nisa fil-bini tal-paċi. Biex 

tissaħħaħ l-azzjoni tal-UE f'dan il-qasam, fit-8 ta' Diċembru 2008 l-Kunsill tal-Unjoni Ewropea 

adotta l-"Approċċ Komprensiv tal-UE dwar UNSCR 1325 u 1820 dwar in-nisa, il-paċi u s-sigurtà", 

li jkopri l-ispettru sħiħ tal-istrumenti tal-azzjoni esterna tal-UE tul is-sekwenza gradwata kollha tal-

konflitt, mill-prevenzjoni tal-kunflitt għall-immaniġġar tal-kriżijiet, il-bini tal-paċi, ir-rikostruzzjoni 

u l-kooperazzjoni għall-iżvilupp. 

Fis-26 ta' Lulju 2010, il-Kunsill adotta sett ta' 17-il indikatur, bl-għan li: 

− it-tisħiħ tar-responsabbiltà tal-UE li timplimenta l-impenji tagħha fir-rigward tan-Nisa, il-Paċi 

u s-Sigurtà; 

− l-osservazzjoni tal-progress u l-kisbiet fl-implimentazzjoni tal-impenji tal-UE fir-rigward tan-

Nisa, il-Paċi u s-Sigurtà; 

− l-osservazzjoni tal-lakuni u d-dgħufijiet fl-implimentazzjoni ta' din il-politika; 

− l-iffaċilitar fit-tfassil sussegwenti tal-politika u l-prijoritizzazzjoni ta' azzjonijiet, kif ukoll 

valutazzjoni komparattiva possibbli; 

− il-motivazzjoni tal-persunal; 

− l-iffaċilitar ta' komunikazzjoni ċara dwar l-implimentazzjoni tal-politika rilevanti tal-UE; 

− it-titjib tal-viżibbiltà tal-UE. 

Id-dokument tal-Kunsill speċifika li l-indikaturi għandhom jiġu riveduti jekk dan jitqies meħtieġ u 

biex jirriflettu l-iżviluppi futuri fil-qasam. 

L-UE fasslet rapport darbtejn dwar l-indikaturi tal-2010, f'Mejju 2011 u fi Frar 2014 rispettivament, 

li jkopri l-perijodu kollu ta' Diċembru 2008 sa Diċembru 2012. Ġew irrapportati żviluppi 

inkoraġġanti, inkluż in-numru li qed jiżdied ta' Pjanijiet ta' Azzjoni Nazzjonali adottati mill-Istati 

Membri tal-UE, fehim aktar b'saħħtu ta' kif in-nisa jistgħu jiġu inklużi aħjar fil-proċessi ta' paċi, in-

nomina ta' punti fokali dwar l-ugwaljanzi bejn is-sessi fid-delegazzjonijiet kollha tal-UE u l-

missjonijiet u l-operazzjonijiet tal-PSDK u disponibbiltà akbar ta' taħriġ, u koordinazzjoni u 

koerenza mtejba fl-implimentazzjoni. Ġew identifikati wkoll sfidi, bħall-ħtieġa li jiġi evalwat l-

impatt tal-għodod użati biex imexxu 'l quddiem l-aġenda tad-WPS, biex ikompli jiżdied l-għadd tal-

Pjanijiet ta' Azzjoni Nazzjonali tal-UNSCR 1325 adottati mill-Istati Membri tal-UE, sabiex b'mod 

sistematiku jinkludu aspetti ta' ugwaljanza bejn is-sessi u tad-WPS fil-mandati u dokumenti 

strateġiċi oħra tal-Politika ta' Sigurtà u ta' Difiża Komuni għall-missjonijiet u l-operazzjonijiet, u 

biex jiġi żgurat li aktar nisa mill-UE jipparteċipaw f'missjonijiet għaż-żamma tal-paċi tan-NU. It-

Tieni Rapport ta' Implimentazzjoni tal-UE dwar l-UNSCR 1325 ta' Frar 2014 ħeġġeġ l-analiżi u r-

reviżjoni tas-17-il indikatur fid-dawl tat-tagħlimiet miksuba matul it-tħejjija tal-ewwel żewġ 

Rapporti, biex ikun żgurat li l-ħidma tal-UE u l-Istati Membri tagħha dwar l-UNSCR 1325 tista' tiġi 

mkejla b'mod effettiv. 

Barra minn hekk, il-Pjan ta' Azzjoni tal-UE dwar l-Ugwaljanza bejn is-Sessi u t-Tisħiħ tan-Nisa fl-

Iżvilupp (2010-2015), adottat mill-Kunsill fl-14 ta' Ġunju 2010, segwit mid-Dokument ta' Ħidma 

Konġunt tal-Persunal dwar l-"Ugwaljanza bejn is-Sessi u t-Tisħiħ tal-Pożizzjoni tan-Nisa: 

Nittrasformaw Ħajjet il-Bniet u n-Nisa permezz tar-Relazzjonijiet Esterni tal-UE 2016-2020 ", 

adottata mill-Kummissjoni Ewropea u r-RGħ/VP fil-21 ta' Settembru 2015, u l-Pjan ta' Azzjoni tal-

UE dwar id-Drittijiet tal-Bniedem u d-Demokrazija (2015-2019), jinkludu objettivi u azzjonijiet 

speċifiċi li jikkontribwixxu għall-implimentazzjoni tal-politika tal-UE dwar il-kwistjoni tad-WPS. 

B'segwitu għal Rieżami ta' Livell għoli tal-UNSCR 1325 f'Ottubru 2015 u l-adozzjoni ta' UNSCR 

ġdida dwar id-WPS (2242), it-Task Force informali tal-UE dwar id-WPS identifika serje ta' 

prijoritajiet fl-implimentazzjoni tal-eżitu tar-Rieżami, jiġifieri li jissaħħu l-isforzi biex titjieb il-

parteċipazzjoni tan-nisa fil-prevenzjoni u r-riżoluzzjoni tal-kriżijiet, u biex tiġi prevenuta u 

indirizzata l-vjolenza sesswali u sessista fil-kunflitt; biex tiġi indirizzata d-dimensjoni tal-ġeneri fil-

ġlieda kontra theddid emerġenti, bħalma huma t-terroriżmu u l-estremiżmu vjolenti, kif ukoll fl-

azzjoni umanitarja u fil-politiki relatati mal-migrazzjoni u r-refuġjati; biex tiġi kkunsidrata ż-żieda 

fil-finanzjament għall-implimentazzjoni tal-aġenda tad-WPS; u biex tingħata importanza lill-profil 

u tissaħħaħ il-ħidma tat-Task Force informali tal-UE dwar id-WPS, li ser tkun in-netwerk tal-UE 

tal-punti fokali tad-WPS. 

II. Għan u proċess ta' reviżjoni tal-indikaturi 

Ir-reviżjoni tal-indikaturi twieġeb għar-rakkomandazzjoni tat-tieni Rapport ta' Implimentazzjoni tal-

UE dwar l-UNSCR 1325 biex jiġi analizzat is-17-il indikatur fid-dawl tat-tagħlimiet miksuba matul 

it-tħejjija tal-Ewwel u t-Tieni Rapporti ta' Implimentazzjoni, sabiex jiġi żgurat li b'mod effettiv 

nistgħu nkejlu l-ħidma tal-UE u l-Istati Membri tagħha dwar l-UNSCR 1325. 

L-indikaturi ġew riveduti fil-qafas tat-Task Force Informali tal-UE dwar id-WPS, li fakkret l-linji 

gwida għall-abbozzar ta' indikaturi inizjali, jiġifieri l-kisba ta' sett ta' indikaturi ewlenin li jkunu 

jistgħu jintlaħqu, jitkejlu direttament (data disponibbli), speċifiċi u rilevanti; li kkonċentraw fuq il-

kejl tal-proċess ta' implimentazzjoni u l-passi meħudin; filwaqt li jimmiraw għal numru ta' 

indikaturi relattivament ristretti li jistgħu jintużaw kemm mill-istituzzjonijiet tal-UE kif ukoll mill-

Istati Membri tal-UE, fejn rilevanti. 

F'dan il-qafas, ir-reviżjoni tfittex li tiċċara l-kontenut u r-riċevituri ta' kull indikatur, bl-għan li 

jitħeġġeġ numru akbar u kwalità aħjar ta' tweġibiet għall-kwestjonarji li jħejju r-Rapporti ta' 

Implimentazzjoni tal-UE u, fl-aħħar mill-aħħar, tevalwa aħjar ir-riżultat tal-ħidma tal-UE u tal-Istati 

Membri tagħha dwar l-UNSCR 1325. Madankollu, l-indikaturi riveduti għandhom jiżguraw ukoll 

il-kontinwità tar-rappurtar tal-UE u l-komparabbiltà tar-riżultati. Xi indikaturi nqasmu, filwaqt li 

kull indikatur reġa' nqasam f'subindikaturi, ssupplimentati b'indikazzjonijiet li jipprovdu 

informazzjoni narrattiva dwar l-aħjar prattiki u r-riżultati, sabiex tinkiseb informazzjoni kwalitattiva 

aktar u aktar preċiża. L-indikaturi reġgħu tqassmu fi gruppi tematiċi wara l-qasam ta' attività, biex 

tissaħħaħ iċ-ċarezza globali. Żdiedu żewġ indikaturi ġodda u żdied sottoindikatur biex jieħdu kont 

tal-fokus ta' WPS UNSCRs sussegwenti dwar il-ġlieda kontra l-vjolenza sesswali f'kunflitti; l-eżitu 

tar-Rieżami ta' Livell Għoli dwar l-UNSCR 1325 ta' Ottubru 2015, inkluż l-adozzjoni ta' WPS 

UNSCR 2242 ġdida; u l-indikaturi żviluppati għall-Aġenda 2030 għall-Iżvilupp Sostenibbli. 

L-indikaturi riveduti ġew żviluppati abbażi ta' sessjoni ta' ħidma tat-Task Force informali tal-UE 

dwar id-WPS, li saret fil-21 ta' Jannar 2015, li laqqgħet rappreżentanti tal-istituzzjonijiet tal-UE, l-

Istati Membri tal-UE, l-organizzazzjonijiet tal-Entità tan-Nazzjonijiet Uniti għall-Ugwaljanza Bejn 

is-Sessi u t-Tisħiħ tal-Pożizzjoni tan-Nisa (UN Women) u tas-soċjetà ċivili, u ssodisfaw il-

valutazzjonijiet u r-rakkomandazzjonijiet miġburin miż-żewġ Rapporti ta' Implimentazzjoni tal-UE, 

kif ukoll konsultazzjonijiet mas-soċjetà ċivili u l-UN Women. Ir-reviżjoni bbenefikat ukoll minn 

ħila esperta esterna pprovduta fil-qafas tal-Faċilità tal-Ugwaljanza bejn is-Sessi, programm 

iffinanzjat mill-Istrument tal-UE li jikkontribwixxi għall-Istabbiltà u l-Paċi. 

III. Qafas Tematiku 

F'konformità mal-approċċ tal-UNSCR 1325 u sussegwentement dwar id-WPS, id-dokument 

jikkunsidra l-erba' oqsma tematiċi li ġejjin: prevenzjoni, parteċipazzjoni, għajnuna u rkupru. 

Prevenzjoni: integrazzjoni ta' perspettiva dwar l-ugwaljanza bejn is-sessi fl-attivitajiet u l-istrateġiji 

kollha dwar il-prevenzjoni ta' konflitti, żvilupp ta' mekkaniżmi u istituzzjonijiet ta' twissija bikrija 

effettivi u sensittivi għall-ugwaljanza bejn is-sessi, tisħiħ tal-isforzi għall-prevenzjoni tal-vjolenza 

fuq in-nisa, inklużi forom varji ta' vjolenza abbażi ta' sess, u l-ġlieda kontra l-impunità dwar 

vjolenza sesswali u abbażi ta' sess. 

Parteċipazzjoni: promozzjoni u appoġġ għall-parteċipazzjoni attiva u valida tan-nisa fil-proċessi ta' 

paċi kollha, kif ukoll ir-rappreżentazzjoni tagħhom fit-teħid ta' deċiżjonijiet formali u informali fil-

livelli kollha; titjib fis-sħubija u n-netwerking mal-gruppi u organizzazzjonijiet lokali u 

internazzjonali għad-drittijiet tan-nisa; reklutar u ħatra ta' nisa f'pożizzjonijiet għolja. 

Protezzjoni: tisħiħ u amplifikazzjoni tal-isforzi biex tkun żgurata s-sigurtà, is-saħħa fiżika jew 

mentali, il-benesseri, is-sigurtà ekonomika u/jew id-dinjità tan-nisa u l-bniet; promozzjoni u 

salvagwardja tad-drittijiet tal-bniedem tan-nisa u integrazzjoni ta' perspettiva dwar l-ugwaljanza 

bejn is-sessi fir-riformi legali u istituzzjonali. 

Għajnuna u rkupru: promozzjoni tal-aċċess ugwali tan-nisa għal mekkaniżmi u servizzi ta' 

distribuzzjoni ta' għajnuna, inklużi dawk li jittrattaw il-bżonnijiet speċifiċi tan-nisa u l-bniet fl-

isforzi kollha ta' għajnuna u rkupru. 

IV. L-indikaturi 

A. Azzjoni fil-livell tal-UE 

1. Pjanijiet ta' Azzjoni Nazzjonali (NAPs) u dokumenti strateġiċi oħra fl-Istati Membri tal-

UE 

1.1 Numru ta' NAPs fl-Istati Membri tal-UE. 

1.2 Numru ta' dokumenti nazzjonali strateġiċi oħra jew proċeduri ta' rappurtar fl-Istati Membri 

tal-UE. 

1.3 Il-parteċipazzjoni tal-organizzazzjonijiet tas-soċjetà ċivili fil-formulazzjoni, l-

implimentazzjoni u l-evalwazzjoni ta' NAPs. Għadd ta' organizzazzjonijiet tas-soċjetà ċivili li 

jipparteċipaw f'dawn il-proċessi. Agħti eżempji. 

1.4 Agħti eżempji tal-aħjar prattiki, inklużi l-isfidi fl-implimentazzjoni ta' NAPs jew dokumenti 

strateġiċi oħra. Inkludi, fejn ikun possibbli, valutazzjoni tal-impatt tagħhom. 

2. Nisa f'pożizzjonijiet għolja f'missjonijiet diplomatiċi u ta' maniġġar ta' kriżijiet 

2.1 Numru u proporzjon ta' nisa fost il-kapijiet tal-missjonijiet diplomatiċi, id-Delegazzjonijiet 

tal-UE u l-missjonijiet u l-operazzjonijiet tal-PSDK; kif ukoll il-persunal tal-UE li qed 

jipparteċipa fl-operazzjonijiet tan-NU għaż-żamma tal-paċi fil-livelli kollha, inkluż il-persunal 

militari u dak tal-pulizija. 

2.2 Agħti eżempji u l-aħjar prattiki li jwasslu biex aktar nisa f'pożizzjonijiet għolja mal-UE u 

aktar nisa minn Stati Membri tal-UE jipparteċipaw f'missjonijiet ta' żamma tal-paċi tan-NU. 

B. Azzjoni fil-livell ta' pajjiżi sħab, reġjonali u dak multilaterali 

3. L-appoġġ tal-UE u l-Istati Membri tagħha għal pajjiżi sħab biex jiżviluppaw, 

jimplimentaw u jevalwaw politiki tad-WPS 

3.1 In-numru u l-isem ta' pajjiżi sħab li magħhom l-UE u l-Istati Membri tagħha huma involuti 

f'azzjonijiet ta' appoġġ għal ħidma ulterjuri favur id-WPS, b'mod speċifiku permezz tal-

iżvilupp, l-implimentazzjoni u l-evalwazzjoni ta' Pjanijiet ta' Azzjoni Nazzjonali (NAPs), 

dokumenti strateġiċi jew politiki nazzjonali oħra relatati mal-UNSCR 1325. 

3.2 Tipi ta' azzjonijiet u sħab. Speċifika jekk l-azzjoni tiġix implimentata minn u/jew tinkiseb bi 

sħubija u/jew f'konsultazzjoni ma' entitajiet nazzjonali, intergovernattivi, jew reġjonali, 

inklużi l-organizzazzjonijiet tas-soċjetà ċivili, il-gruppi tan-nisa u l-organizzazzjonijiet ta' 

bażi. 

3.3 Ivvaluta l-kwalità, l-impatt u s-sostenibbiltà tal-appoġġ tal-UE u l-Istati Membri tagħha lill-

gvern u/jew l-organizzazzjonijiet tas-soċjetà ċivili dwar azzjonijiet tad-WPS. 

3.4 L-involviment tal-organizzazzjonijiet tas-soċjetà ċivili fl-iżvilupp, l-implimentazzjoni u l-

evalwazzjoni tal-politiki tad-WPS għall-pajjiżi sħab. Għadd ta' organizzazzjonijiet tas-soċjetà 

ċivili li jipparteċipaw f'dawn il-proċessi. Agħti eżempji. 

3.5 Agħti eżempji ta' prattiki tajbin, lezzjonijiet u sfidi, inkluż, fejn disponibbli, eżempji ta' impatt 

konkret tal-azzjonijiet. 

4. Indirizzar ta' kwistjonijiet tad-WPS imqajma mis-soċjetà ċivili lokali fil-pajjiżi sħab 

4.1 In-numru u t-tip ta' azzjonijiet speċifiċi meħudin mill-missjonijiet diplomatiċi tal-UE u tal-

Istati Membri tagħha, mill-missjonijiet u l-operazzjonijiet tal-PSDK jew mill-kwartieri 

ġenerali biex jiġu indirizzati l-kwistjonijiet tad-WPS li tqajmu mis-soċjetà ċivili lokali, inkluż 

l-organizzazzjonijiet tan-nisa. 

4.2 Agħti eżempji u l-aħjar prattiki. 

5. Djalogi bilaterali u reġjonali tal-UE u l-Istati Membri tagħha li jinkludu attenzjoni 

speċifika għad-WPS 

5.1 Isem u numru ta' djalogi bilaterali u reġjonali tal-UE u l-Istati Membri tagħha li jinkludu 

attenzjoni speċifika għad-WPS f'dokumenti ta' eżitu, konklużjonijiet u għanijiet. 

5.2 Ir-rwoli u l-kontributi konkret tas-soċjetà ċivili f'dawn id-djalogi, b'mod partikolari l-

organizzazzjonijiet tan-nisa. 

5.3 Agħti eżempji tal-aħjar prattika li jistgħu jgħinu biex jitkejjel l-impatt tal-eżiti tad-djalogi. 

Identifika l-lezzjonijiet u l-isfidi. 

6. WPS fl-attivitajiet tar-Rappreżentanti Speċjali tal-UE 

6.1 Numru u proporzjon ta' rapporti ta' attività tar-Rappreżentanti Speċjali tal-UE li jinkludu 

tagħrif speċifiku dwar id-WPS. 

6.2 Agħti eżempji u l-aħjar prattiki. 

7. Strumenti ta' finanzjament u allokazzjonijiet baġitarji li l-UE u l-Istati Membri tagħha 

jużaw biex jappoġġaw lid-WPS f'pajjiżi sħab 

7.1 Strumenti finanzjarji użati mill-UE u l-Istati Membri tagħha biex jappoġġaw l-azzjonijiet tad-

WPS. 

7.2 Ammont u proporzjon tal-baġit annwali totali tal-UE u l-Istati Membri tagħha allokati għall-
bini tal-paċi u l-prevenzjoni tal-kunflitti li jappoġġa direttament l-azzjonijiet tad-WPS; 
ammont u proporzjon ta' dan il-baġit speċifiku allokat għall-organizzazzjonijiet tas-soċjetà 
ċivili. 

7.3 Ammont u proporzjon tal-baġit annwali totali tal-UE u l-Istati Membri tagħha allokati għall-
qasam tas-sigurtà u l-ġustizzja li jappoġġaw direttament l-azzjonijiet tad-WPS; ammont u 
proporzjon ta' dan il-baġit speċifiku allokat għall-organizzazzjonijiet tas-soċjetà ċivili. 

8. Integrazzjoni tad-WPS fi proġetti u/jew programmi tal-UE u l-Istati Membri tagħha fil-
qasam tas-sigurtà u l-ġustizzja f'pajjiżi fraġli, li jinsabu f'kunflitt u pajjiżi li għaddew 
minn kunflitt 

8.1 L-għadd ta' proġetti / programmi skont it-tema (Riforma fil-Qasam tas-Sigurtà u l-Ġustizzja 
(SJSR), Diżarm, Demobilizzazzjoni u Riintegrazzjoni (DDR), l-għajnuna umanitarja, il-
governanza tajba, id-drittijiet tal-bniedem, l-Organizzazzjonijiet tas-Soċjetà Ċivili u l-
Awtoritajiet Lokali fl-Iżvilupp, eċċ.) u skont il-pajjiż sieħeb, u sa liema punt id-WPS u l-
ugwaljanza bejn is-sessi jiġu integrati (skont l-Element ta' Riferiment tal-Politika tas-Sessi). 

8.2 In-nefqa totali ġenerali fuq il-programmi ta' kooperazzjoni għal kull żona tal-UE u l-Istati 
Membri tagħha skont il-pajjiż sieħeb, u l-proporzjon allokati għad-WPS u l-ugwaljanza bejn 
is-sessi. 

8.3 Parteċipazzjoni tal-organizzazzjonijiet tas-soċjetà ċivili fil-proġetti/programmi msemmijin 
hawn fuq. Għadd ta' organizzazzjonijiet tas-soċjetà ċivili li jipparteċipaw f'dawn il-proġetti / 
programmi. Agħti eżempji. 

8.4 Agħti eżempji tal-aħjar prattika u, fejn possibbli, valutazzjoni tal-impatt. 

9. Inizjattivi u programmi konġunti tal-UE u l-Istati Membri tagħha fil-livelli globali, 
reġjonali u nazzjonali mal-Aġenziji tan-NU u organizzazzjonijiet internazzjonali u 
reġjonali oħrajn, bħan-NATO, l-OSKE u l-Unjoni Afrikana; jew il-Bank Dinji u 
istituzzjonijiet finanzjarji internazzjonali oħrajn dwar id-WPS 

9.1 Numru, tip u inizjatur primarju ta' inizjattivi u programmi konġunti. 

9.2 Prestazzjonijiet u eżiti tal-inizjattivi u l-programmi konġunti. Fejn possibbli, agħti eżempji ta' 
valutazzjoni tal-impatt tal-inizjattivi u l-programmi konġunti. 

10. Koordinazzjoni tal-ħidma fuq id-WPS mill-UE u l-Istati Membri tagħha f'pajjiżi sħab 

bejniethom u/jew ma' donaturi oħra 

10.1 Isem u numru ta' pajjiżi sħab tal-UE li fihom l-UE u l-Istati Membri tagħha jikkoordinaw 

bejniethom dwar id-WPS, u t-tip ta' koordinazzjoni. 

10.2 Isem u numru ta' pajjiżi sħab tal-UE li fihom l-UE u l-Istati Membri tagħha jikkoordinaw ma' 

donaturi oħrajn dwar id-WPS, u t-tip ta' koordinazzjoni. 

10.3 Agħti eżempji u l-aħjar prattiki, inklużi l-isfidi ta' koordinazzjoni. 

C. Parteċipazzjoni tan-nisa fil-proċessi ta' paċi u l-bini tal-paċi 

11. Appoġġ politiku għall-parteċipazzjoni tan-nisa fi proċessi ta' paċi 

11.1 Numru ta' dikjarazzjonijiet/impenji magħmula minn persunal anzjan tal-UE u tal-Istati 

Membri tagħha b'referenza għall-persunal għall-parteċipazzjoni tan-nisa fil-proċessi ta' paċi li 

jirriżultaw jew li jkunu marbutin ma' azzjoni/eżiti pożittiva/i. 

11.2 Agħti eżempji tal-aħjar prattiki u sfidi, 

12. Parteċipazzjoni tan-nisa fi proċessi ta' paċi attwali fejn l-UE u l-Istati Membri tagħha 

jaqdu rwol attiv (permezz ta' tmexxija jew appoġġ politiku, finanzjarju u/jew tekniku) 

12.1 Numru, persentaġġ, tip (negozjatur, medjatur, faċilitatur, espert tekniku, eċċ.) u kwalità tal-

parteċipazzjoni tan-nisa f'dawn il-proċessi tal-paċi: 

– proċessi ta' paċi formali / uffiċjali 

– proċessi ta' paċi informali. 

12.2 Agħti eżempji tal-aħjar prattiki u sfidi, bħal: 

– Konsultazzjonijiet appoġġati mill-UE ma' nisa u organizzazzjonijiet tan-nisa li wasslu 

għal riżultati konkreti, bħal għażliet issuġġeriti lill-partijiet, dokumenti ta' pożizzjoni, 

tibdil fil-kliem użat f'dokumenti ta' proċess ta' paċi eċċ. 

– Riċerka kwalitattiva li tqis ir-rwol u l-impatt li l-parteċipazzjoni tan-nisa kellha fi 

proċessi speċifiċi appoġġati mill-UE (eż. riċerka ta' studji ta' każijiet speċifiċi). 

– Għoti ta' taħriġ lil medjaturi u negozjaturi individwali nisa sabiex itejbu l-effettività 

tagħhom u l-kwalità tal-parteċipazzjoni tagħhom fi proċess speċifiku. 

– Indirizzar tal-isfida ta' ġbir ta' data kwantitattiva biss u linji bażi li juru biss in-numru ta' 

nisa. 

13. L-appoġġ tal-UE u l-Istati Membri tagħha għal proċessi ta' paċi li jirriżultaw 

f'dispożizzjonijiet imsaħħa dwar id-drittijiet u l-protezzjoni tan-nisa li qegħdin jiġu 

integrati fit-tfassil tal-proċess u d-dokument ta' eżitu 

13.1 Numru u persentaġġ ta' proċessi tal-paċi li fihom l-UE u l-Istati Membri tagħha taw appoġġ 

speċifiku (eż. permezz ta' ħila esperta teknika fi kwistjonijiet marbutin mas-sessi għall-atturi 

involuti fil-proċessi ta' paċi, eċċ.). 

13.2 Agħti eżempji tal-aħjar prattiki u sfidi, bħal: 

– Taħriġ ta' rġiel u nisa dwar id-drittijiet u l-ħtiġijiet ta' protezzjoni tan-nisa. 

– Finanzjament ta' gruppi ta' promozzjoni tad-drittijiet tan-nisa li jinfluwenza l-proċess u 

l-eżitu ta' proċess ta' paċi speċifiku. 

– L-indirizzar tal-isfida biex jingħata rendikont dwar l-implimentazzjoni u l-impatt ta' 

dispożizzjonijiet speċifiċi. 

14. Appoġġ biex in-nisa jkollhom setgħa u biex issir possibbli l-parteċipazzjoni sinifikattiva 

tagħhom u l-integrazzjoni ta' kwistjonijiet marbutin mal-ugwaljanza bejn is-sessi u 

mad-WPS fil-bini tal-paċi u l-proċessi ta' ġustizzja transizzjonali 

14.1 Numru u tip ta' attivitajiet ta' bini tal-paċi u ta' ġustizzja transizzjonali fejn l-UE u l-Istati 

Membri tagħha jagħtu appoġġ speċifiku biex issir possibbli l-parteċipazzjoni siewja tan-nisa, 

u l-integrazzjoni ta' kwistjonijiet marbutin mal-ugwaljanza bejn is-sessi u mad-WPS. 

14.2 Agħti eżempji tal-aħjar prattiki, inklużi sfidi, bħal: 

– Il-bini tal-kapaċità tan-nisa u l-organizzazzjonijiet tan-nisa biex jingħataw assistenza fl-

involviment tagħhom fi u/jew il-monitoraġġ tagħhom tal-bini tal-paċi u l-proċessi ta' 

ġustizzja transizzjonali. 

– Konsultazzjonijiet appoġġati mill-UE man-nisa u organizzazzjonijiet tan-nisa biex jiġi 

żgurat l-involviment tagħhom fil-bini tal-paċi u fit-tfassil u l-implimentazzjoni ta' 

mekkaniżmi ta' ġustizzja transizzjonali. 

– L-indirizzar tal-isfidi li jiltaqgħu magħhom il-vittmi nisa fl-aċċess għall-ġustizzja jew ir-

rimedju għall-ksur. 

– Ħolqien ta' kuxjenza u attivitajiet ta' komunikazzjoni biex jiġi żgurat li n-nisa jiġu 

mgħarrfa dwar il-proċessi ta' bini ta' paċi u ta' ġustizzja transizzjonali li għaddejjin u 

biex jiġi ffaċilitat l-involviment tagħhom. 

D. Politika ta' Sigurtà u ta' Difiża Komuni 

15. Taħriġ dwar l-ugwaljanza bejn is-sessi u d-WPS 

15.1 Numru u proporzjon (imkejlin kull sena) ta' irġiel u nisa mħarrġa speċifikament fuq 

kwistjonijiet ta' ugwaljanza bejn is-sessi u kwistjonijiet marbutin mal-UNSCR 1325 fost a) 

persunal fil-kwartieri ġenerali tal-UE, b) persunal diplomatiku, c) persunal ċivili u d) persunal 

militari impjegat mill-UE u l-Istati Membri tagħha li qed jipparteċipaw f'missjonijiet u 

operazzjonijiet ta' żamma tal-paċi tal-PSDK u tan-NU. 

15.2 Numru u livell (jiem u/jew sigħat) ta' taħriġ speċjalizzat iffukat fuq l-ugwaljanza bejn is-sessi 

u l-UNSCR 1325 ipprovdut mill-UE u l-Istati Membri tagħha għal a) persunal fil-kwartieri 

ġenerali tal-UE, b) persunal diplomatiku, c) persunal ċivili u d) persunal militari li qed 

jipparteċipaw f'missjonijiet u operazzjonijiet ta' żamma tal-paċi tal-PSDK u tan-NU. 

16. Inklużjoni ta' kwistjonijiet marbutin mal-ugwaljanza bejn is-sessi/WPS f'mandati, 

dokumenti ta' ppjanar u rapportar tal-missjonijiet u l-operazzjonijiet tal-PSDK 

16.1 Numru u persentaġġ ta' missjonijiet u operazzjonijiet tal-PSDK b'mandati u dokumenti ta' 

ppjanar li jinkludu referenzi ċari għal kwistjonijiet marbutin mal-ugwaljanza bejn is-

sessi/WPS u/jew li jirrapportaw dwar dan. 

16.2 Agħti eżempji tal-aħjar prattiki li juru l-livell u l-kwalità tal-implimentazzjoni tal-impenji. 

17. Inklużjoni ta' ħila esperta fil-qasam tal-ugwaljanza bejn is-sessi f'missjonijiet u 

operazzjonijiet tal-PSDK għar-reklutaġġ ta' persunal 

17.1 Numru u persentaġġ ta' missjonijiet u operazzjonijiet tal-PSDK bi: 

– Konsulent dwar l-ugwaljanza bejn is-sessi full-time (kariga ta' espert) 

– Konsulent dwar l-ugwaljanza bejn is-sessi b'żewġ rwoli (pereżempju, mad-drittijiet tal-

bniedem) 

– Punt fokali fil-qasam tal-ugwaljanza bejn is-sessi part-time (mhux espert). 

17.2 Numru u persentaġġ ta' persunal tal-missjoni/operazzjoni tal-PSDK b'termini ta' referenza li 

jinkludu ħila esperta fil-qasam tal-ugwaljanza bejn is-sessi/WPS (minbarra konsulenti u/jew 

punti fokali fil-qasam tal-ugwaljanza bejn is-sessi). 

17.3 Agħti eżempji ta' esperjenzi tal-aħjar prattika tal-integrazzjoni tal-ugwaljanza bejn is-

sessi/WPS f'missjonijiet u operazzjonijiet tal-PSDK meta jiġi implimentat il-mandat. 

18. Każijiet ta' fastidju sesswali u diskriminazzjoni abbuż jew vjolenza abbażi ta' sess minn 

persunal tal-PSDK li ġew investigati u ttieħdet azzjoni fuqhom 

18.1 Numru u tip ta' każijiet ta' ksur ta' natura sesswali u minħabba differenza ta' sess li ġew 

investigati u ttieħdet azzjoni fuqhom minn persunal tal-PSDK u t-tip ta' azzjonijiet ta' segwitu, 

bħal investigazzjonijiet u reazzjonijiet dixxiplinari u tal-ġustizzja. 

 Jekk jogħġbok indika jekk il-fastidju jew l-abbuż kienx kontra membru tal-persunal tal-PSDK 

jew persunal estern. 

18.2 Il-proporzjon ta' każijiet ta' ksur ta' natura sesswali u minħabba differenza ta' sess mill-ilmenti 

kollha kontra persunal tal-PSDK li ġew investigati u ttieħdet azzjoni fuqhom. 

18.3 L-għadd ta' vittmi ta' ksur ta' natura sesswali u minħabba differenza ta' sess minn persunal tal-

PSDK li rċevew xi forma ta' assistenza, rimedju jew kumpens (appoġġ psikosoċjali, kumpens, 

eċċ.). 

Jekk jogħġbok indika t-tip ta' assistenza, rimedju jew kumpens mogħti. 

18.4 Numru ta' sessjonijiet ta' taħriġ dwar l-imġiba u d-dixxiplina li jinkludu kwistjonijiet relatati 

ma' abbuż u sfruttament sesswali, pprovduti mill-UE u l-Istati Membri tagħha għal a) persunal 

diplomatiku, b) persunal ċivili u c) persunal militari li jipparteċipaw f'missjonijiet u 

operazzjonijiet tal-PSDK. 

18.5 Numru totali ta' parteċipanti u diżaggregazzjoni skont is-sess fis-sessjonijiet ta' taħriġ 

imsemmijin hawn fuq. 

E. Protezzjoni internazzjonali 

19. L-appoġġ tal-UE u l-Istati Membri tagħha għall-attivitajiet ta' bini tal-paċi u żamma tal-

paċi li jindirizzaw il-kwistjoni tal-vjolenza sesswali u l-vjolenza minħabba differenza ta' 

sess f'sitwazzjonijiet ta' kunflitt u ta' wara kunflitt 

19.1 Numru, tip u pubbliku destinatarju tal-attivitajiet tal-UE u l-Istati Membri tagħha għall-bini 

tal-paċi u ż-żamma tal-paċi - jiġifieri proġett/programm, politika, djalogu, missjoni jew 

operazzjoni tal-PSDK - li jindirizzaw il-ħolqien ta' kuxjenza dwar u l-prevenzjoni ta' vjolenza 

sesswali u dik minħabba differenza ta' sess f'sitwazzjonijiet ta' kunflitt u ta' wara kunflitt. 

19.2 Numru ta' attivitajiet tal-UE u tal-Istati Membri tagħha - kif definit hawn fuq - li jindirizzaw 

il-protezzjoni tad-drittijiet u r-reazzjonijiet tal-ġustizzja għall-vjolenza sesswali u dik 

minħabba differenza ta' sess f'sitwazzjonijiet ta' kunflitt u ta' wara kunflitt li jolqtu n-nisa, il-

bniet, l-irġiel u s-subien. Jekk jogħġbok indika l-livell tar-reazzjoni (każ irrappurtat, ġie 

rriferut għal istanzi oħra, investigat u riżolt legalment eċċ.). 

19.3 Numru u tip ta' azzjonijiet tal-UE u tal-Istati Membri tagħha li jindirizzaw il-vjolenza sesswali 

f'sitwazzjonijiet ta' kunflitt u ta' wara kunflitt li ġew implimentati mas-sħab tas-soċjetà ċivili, 

b'mod partikolari l-gruppi tan-nisa u l-organizzazzjonijiet ta' bażi. 

20. Protezzjoni tan-nisa li jfittxu asil fl-UE 

20.1 Numru, proporzjon u pajjiż ta' oriġini ta' nisa u irġiel li jfittxu asil li kisbu l-istatus ta' refuġjat, 

jew li jibbenefikaw minn protezzjoni sussidjarja fl-UE. 

20.2 Agħti eżempji u l-aħjar prattiki, inkluż it-tagħlim u l-isfidi, tal-politiki u l-esperjenzi tal-UE u 

tal-Istati Membri tagħha ta' miżuri ta' protezzjoni u kif dawn jaffettwaw / ikunu ta' benefiċċju 

għal refuġjati jew applikanti għall-asil nisa u rġiel, u subien u bniet minn pajjiżi milquta minn 

kunflitt armat. 

21. Politiki sensittivi għall-kwistjonijiet relatati mas-sessi li jiġġieldu kontra l-estremiżmu 

vjolenti 

21.1 Ammont u proporzjon tal-baġit annwali tal-istituzzjonijiet tas-sigurtà u l-ġustizzja tal-UE u l-

Istati Membri tagħha allokat biex issir riċerka dwar is-CVE u l-ugwaljanza bejn is-sessi, 

inkluż fuq is-sewwieqa u d-deterrenti. 

21.2 Ammont u proporzjon tal-baġit annwali tal-Uffiċċji tal-Istatistika tal-UE u tal-Istati Membri 

tagħha allokat biex tiġi prodotta statistika sensittiva għad-differenza bejn is-sessi relatata mas-

CVE, inkluż fuq is-sewwieqa u d-deterrenti. 

21.3 Ammont u proporzjon tal-baġit annwali totali tal-UE u l-Istati Membri tagħha allokat biex jiġi 

prevenut l-estremiżmu vjolenti f'pajjiżi sħab immirat lejn l-ugwaljanza bejn is-sessi bħala 

objettiv ewlieni jew sinifikanti. 

21.4 Numru u proporzjon ta' persunal fil-korpi kontra t-terroriżmu tal-UE u tal-Istati Membri 

tagħha li għandhom ħila esperta fil-qasam tal-ugwaljanza bejn is-sessi. 

21.5 Parteċipazzjoni tal-organizzazzjonijiet tan-nisa fl-iżvilupp ta' strateġiji biex jiġġieldu l-

estremiżmu vjolenti. Agħti eżempji tal-aħjar prattiki, tagħlimiet meħuda u sfidi. 

V. Rappurtar 

Dawn l-indikaturi ser jiffurmaw il-bażi biex l-UE tkompli tirrapporta dwar l-implimentazzjoni tal-

Approċċ Komprensiv tal-UE għall-implimentazzjoni tal-UNSCR 1325 u 1820 dwar id-WPS. Kull 

sentejn għandu jitfassal rapport mis-servizzi responsabbli, bl-appoġġ tat-Task Force informali tal-

UE dwar id-WPS, u jiġi ppreżentat lill-KPS. It-tielet rapport għandu jitħejja fl-2016 u għandu 

jinkludi informazzjoni miġbura permezz ta' konsultazzjonijiet immirati ma', fost l-oħrajn, id-

delegazzjonijiet tal-UE, l-Istati Membri tal-UE, kif ukoll il-missjonijiet u l-operazzjonijiet tal-

PSDK. 

L-indikaturi għandhom jiġu riveduti jekk dan jitqies meħtieġ u biex jirriflettu żviluppi futuri fil-

qasam. 

 


	– proċessi ta' paċi formali / uffiċjali
	– proċessi ta' paċi informali.
	– Konsultazzjonijiet appoġġati mill-UE ma' nisa u organizzazzjonijiet tan-nisa li wasslu għal riżultati konkreti, bħal għażliet issuġġeriti lill-partijiet, dokumenti ta' pożizzjoni, tibdil fil-kliem użat f'dokumenti ta' proċess ta' paċi eċċ.
	– Riċerka kwalitattiva li tqis ir-rwol u l-impatt li l-parteċipazzjoni tan-nisa kellha fi proċessi speċifiċi appoġġati mill-UE (eż. riċerka ta' studji ta' każijiet speċifiċi).
	– Għoti ta' taħriġ lil medjaturi u negozjaturi individwali nisa sabiex itejbu l-effettività tagħhom u l-kwalità tal-parteċipazzjoni tagħhom fi proċess speċifiku.
	– Indirizzar tal-isfida ta' ġbir ta' data kwantitattiva biss u linji bażi li juru biss in-numru ta' nisa.
	– Taħriġ ta' rġiel u nisa dwar id-drittijiet u l-ħtiġijiet ta' protezzjoni tan-nisa.
	– Finanzjament ta' gruppi ta' promozzjoni tad-drittijiet tan-nisa li jinfluwenza l-proċess u l-eżitu ta' proċess ta' paċi speċifiku.
	– L-indirizzar tal-isfida biex jingħata rendikont dwar l-implimentazzjoni u l-impatt ta' dispożizzjonijiet speċifiċi.
	– Il-bini tal-kapaċità tan-nisa u l-organizzazzjonijiet tan-nisa biex jingħataw assistenza fl-involviment tagħhom fi u/jew il-monitoraġġ tagħhom tal-bini tal-paċi u l-proċessi ta' ġustizzja transizzjonali.
	– Konsultazzjonijiet appoġġati mill-UE man-nisa u organizzazzjonijiet tan-nisa biex jiġi żgurat l-involviment tagħhom fil-bini tal-paċi u fit-tfassil u l-implimentazzjoni ta' mekkaniżmi ta' ġustizzja transizzjonali.
	– L-indirizzar tal-isfidi li jiltaqgħu magħhom il-vittmi nisa fl-aċċess għall-ġustizzja jew ir-rimedju għall-ksur.
	– Ħolqien ta' kuxjenza u attivitajiet ta' komunikazzjoni biex jiġi żgurat li n-nisa jiġu mgħarrfa dwar il-proċessi ta' bini ta' paċi u ta' ġustizzja transizzjonali li għaddejjin u biex jiġi ffaċilitat l-involviment tagħhom.
	– Konsulent dwar l-ugwaljanza bejn is-sessi full-time (kariga ta' espert)
	– Konsulent dwar l-ugwaljanza bejn is-sessi b'żewġ rwoli (pereżempju, mad-drittijiet tal-bniedem)
	– Punt fokali fil-qasam tal-ugwaljanza bejn is-sessi part-time (mhux espert).

